
           Тормыш серләренә өйрәтүче, 







 Ягымлы һәм назлы сүзле-укытучы. 






 Бу тормышта һәрбер кеше     







  Очрый һәрчак киртәләргә. 








  Бары укытучылар булыша  








  Аларны юк итәргә. 






















 Күзләрегездән очкыннар бөркелгәндә, 






 Безнең өчен бик рәхәт. 








 Гел ягымлы, сабыр булганыгыз өчен, 






 Әйтәм Сезгә зур рәхмәт.   


















    
Һөнәрләр бик күп, әмма аларның төрле һәм кызыклы булуы турында һәркем белә. Ә бу һөнәрләргә өйрәтүчеләр кемнәр соң? Әйе, училище, техникум,институт, университет дигән уку йортлары бар. Ә аларга кадәр укый торган белем йорты-мәктәп. Менә шушында башлана да инде һөнәр ияләренең тамыры. Ә шушы яшь, ныгымаган тамырларга су сибүче кешеләр-укытучылар. Алар бу тамырларны ныгыта һәм зур агач булып үсәргә булыша.  












Мин укытучы һөнәрен игенче һөнәре белән чагыштырыр идем. Игенче кечкенә генә орлыкны туфракка чәчә, армый-талмый җирне ашлый, эшкәртә. Шулай зур авырлык белән уңыш җыеп алына. Ул үстергән игеннәр бөтен халыкны сөендерә,куандыра,шатландыра. Укытучы да нәни баланың күңеленә яхшылык орлыгы чәчә, белем бирә, тәрбияли.Ә бала үсеп җиткәч, алган белемен, тәрбиясен кулланып, халкына, иленә  хезмәт итә.  


Укытучы! Нинди изге сүз бит! Ул гына безгә туры юл күрсәтә, тормыш серләренә өйрәтә. Диңгез аша кичкәндә, давылларны җимерергә өйрәтүче дә- ул. Аның өчен иң мөһиме-укучыларның  белемле һәм тәрбияле булып үсүләре. Шулай ук укытучы-барлык һөнәрләргә юл ачучы кеше. Ул белем генә түгел, тәрбия дә бирә. Минем әйтәсе килгән сүзем дә шушындый укытучыларның берсе турында. Ул-минем яраткан укытучым.





Ничә еллар дисәм, бик күп еллар инде, 






Бергә уза безнең гомерләр. 








Сезнең белән бергә канатланып, 







Онытырлык түгел ул көннәр.   





Шигырь юлларымда әйтелгәнчә, укытучым мине үзенең көләч йөзе, ягымлы күз карашы һәм тыныч тавышы белән үзенә каратты, күңелемә ачкыч тапты. Менә шулай зур сабырлык белән безне белем диңгезенә алып кереп китте. Ул дәресләрне мавыктыргыч, кызыклы төстә алып бара белә. Авыр темаларны да җиңел һәм аңлаешлы итеп ачып бирә. Безнең арабызда берәр аңлашылмаучанлык килеп чыкса, авырып китсәк яки кәефсез чагыбыз булса, ул бик тиз сизеп ала. Һәрвакыт игътибар белән тыңлый, юата, тиешле сүзләр таба белә, ярдәм итә.Ул-бик әйбәт укытучы. Гадел,сабыр,тыныч һәм ягымлы.Безнең һәрчак яхшы булуыбызны тели.Безнең уңышларга сөенә, кайгыларыбызны уртаклаша. Ул безне мәрхәмәтле, тәрбияле булып яшәргә өйрәтә. 











Аның исеме дә җисеменә туры килә. Без аны бик яратабыз. Ул- безгә тормыш ачкычын табарга, авырлыкларны, борчу-сагышларны җиңәргә, дөрес юлдан атларга, яхшылыкны яманлыктан аерырга ярдәм итүче. Ул укыткан, белем биргән барлык укучылар да бу катлаулы тормыш юлын узып, үз урыннарын тапканнар.Без дә укытучыбызның йөзенә кызыллык китермичә, алга таба дөрес һәм туры адым белән атларбыз.Сезне беркайчан да онытмавыбызны шигыремдәге сүзләр белән белдерәсем килә:  





Онытырлар диеп борчылмагыз, 







 Беребез дә Сезне онытмас. 








  Сезгә бүләк иткән алсу чәчәкләрне 






   Хәтта давыллар да корытмас. 




   
Укучылар укытучыларының ярдәме һәм киңәше нигезендә төрле уңышларга ирешәләр, югары үрләр яулыйлар. Моңа да безне укытучыбыз әзерли. Мине дә иҗат дөньясына алып керүче яраткан укытучым булды. Мин бөтен күңелем белән иҗатка гашыйк булдым. Бүгенге көндә татар әдәбияты минем тормышымда зур урын алып тора. Һәрбер укыган әсәр минем тормышыма бер яңалык булып керә. Алар аша мин «яңа дөнья» белән танышам, үземә тормыш тәҗрибәсе туплыйм. Минем өчен үз телемдә укый, яза алу-зур бәхет.Татар теле-искиткеч нәфис тел,чөнки укытучым аның бөтен нечкәлекләрен безгә җиткерә белә. Татар әсәрләренең һәрберсен җыр белән тиңләп була.Моны да укытучыбыз  ярдәмендә генә аңлый
һәм тоя алдык.Ул аның бөтен серләренә төшендерә алды.Укытучыбызның тирәнтен,аңлаешлы, күңелгә үтеп керә алырлык итеп аңлатуы белән генә,  мин үз телемнең гүзәллеген һәм әдәбиятыбызның зур хәзинә икәнлеген аңладым. Мин генә түгел, башка укучылар да моны аңлыйлар һәм үз телләрен яратып,аңа хөрмәт белән карыйлар.Ә бу хөрмәтне бары укытучы гына уята ала.Минем укытучым һәрчак шушы фикер белән яши. 






Әдәбият-минем киләчәгем. Ә мине үз телемдә укырга һәм язарга өйрәтүче-ул минем укытучым. Мин аңа бик рәхмәтлемен, чөнки ул мине тулысынча әдәбиятка гашыйк иттерде. Шулай ук төрле конкурсларда, бәйгеләрдә катнашып карарга өндәде. Ә мин анда катнашып, призлы урыннар алдым.Монда укытучымның өлеше бик зур. Минем җиңүләрем-укытучымның да җиңүләре бит ул.Без төрле темага караган бәйгеләрдә катнашырга теләп, шигырьләр, хикәяләр,сочинениеләр җибәрәбез.Аларның һәркайсында катнашу минем өчен мавыктыргыч булды. Әлбәттә, һәрбер конкурс үзенә күрә күңелле, кызыклы. Мәсәлән, «Мәгариф» журналы үткәргән «Шәҗәрә төзи беләсеңме?», Саба районында «Юллар-гомер юлдашым», Казанда «Иделем акчарлагы 2009» бәйгеләре күңелемдә онытылмаслык якты хатирәләр, төрле фикерләр барлыкка китерде. Хәзерге вакытта да бәйгеләргә әзерләнәбез, уңышларыбыз да булыр дип ышанабыз. Синең өчен җан атып торучы дусларың, туганнарың һәм, әлбәттә, укытучың булганда гына бәйгеләрдә катнашасы килү теләге арта бара. Минем  укытучыма олы рәхмәтемне белдерәсем килә.Аның ярдәме белән генә дөрес яшәү рәвешен, тормышның чын мәгънәсен аңлый алдым.  




  Татар теленә генә түгел, ә дөньяга да мәхәббәт уятты ул миндә. Ул-безнең өчен икенче әниебез. Әни кеше баласы өчен ничек кайгырса, ул да шулай ук кайгыра, көенә, шатлана, ярдәм итә. Укытучым һәр көнне иртән мине каршы ала, күз карашларымны аңлый, минем уй-фикерләрем белән уртаклаша. Аның белән сөйләшү, аралашу бик рәхәт. Ниләр генә оештырып, уйлап тапмый ул! Шулай ук мин укытучыма серләремне сөйлим, аннан төрле киңәшләр сорыйм, ә ул  һәрчак тыныч һәм акыллы гына үз фикерен белдерә.Әле алай гына түгел, үзенең елмаюлы карашы белән  безне тынычландыра. Укытучым тагы бер үзенчәлекле сыйфатка ия. Ул-гадел һәм таләпчән. Миңа аның дәрестә гадел һәм таләпчән булуы бик ошый, чөнки белемне тулысынча алмыйча, һөнәрле булып булмый. Тормышың матур һәм ямьле булсын өчен, белем кирәк. Ә белем нык булсын өчен, укытучының  биргән белемен истә калдыра белергә кирәк. Укытучым мондый фикерләрне гел әйтеп тора. Әйтү генә түгел, ул һәрвакыт тормыштан мисаллар китереп, аңлаешлы итеп җиткерә белә.Чыннан да, аның тормыш тәҗрибәсе зур дип уйлыйм. Шуңа күрә аның сүзләренә колак салам, хаталарны төзәтергә тырышам, фикерләре белән килешәм. Укытучыбыз һәркайчан гадел билгеләр куя. Андый вакытларда начар билге алучылар 
төзәтергә тырышалар. Әгәр дәрес темасын аңламасаң, ул һәрвакыт дәрестән соң  аңлатырга, аерым эшләргә тырыша. Аңламаган темаларны кат-кат аңлатырга да вакытын кызганмый, ярдәм итәргә әзер. Сораулар бирсәң , бөтенесенә җавабын  да таба. Шулай ук һәрберсенең хәленә керә белә, безне дә шуңа өйрәтә. Мин укытучым белән бик горурланам. Аның кебек акыллы.сабыр, белемле буласым килә. Нинди генә сүзләр әйтсәм дә, аз булыр кебек тоела.Шуның өчен әйтәсе килгән фикеремне шигырь юлларым аша белдерәсем килә: 



Яшәгез әле, яшәгез «Мин яшь» диеп, 






Күзләрегездән нурлар китмәсен. 







Сезнең өчен булган якын кешеләр 







Зинһар, сезне бәхетсез  итмәсен.   










  






      
    Бу язма “Ялкын” журналының 2010 елның декабрь санында җиңүчеләр исемлегендә басылды.        

 


    
    

   
                    







     

 




     



            
                             
















                    



 







   






















































































        
 


































  
 
  

